
       Համաձայն ՀՀ տարածքային կառավարման նախարարի 2011 թվականի փետրվարի 14-ի թիվ 20 հրամանով հաստատված <<Հայաստանի Հանրապետության մարզերի համայնքներում վարչական և ֆինանսական հսկողություն իրականացնելու 2011 թվականի  աշխատանքային ծրագրի>>  և ի կատարումն ՀՀ Շիրակի մարզպետի   2011 թվականի մարտի 14-ի  <<Հայաստանի Հանրապետության Շիրակի մարզի Վարդաղբյուրի համայնքում   վարչական  և  ֆինանսական   հսկողություն   իրականացնելու մասին>>  թիվ 24   կարգադրության, աշխատանքային խումբը, մասնակցությամբ` ՀՀ Շիրակի մարզպետարանի աշխատակազմի ֆինանսական և սոցիալ-տնտեսական զարգացման վարչության ֆինանսատնտեսագիտական բաժնի պետ Լիպարիտ Մարտիրոսյանի, ՀՀ Շիրակի մարզպետարանի աշխատակազմի ՏԻ և ՀԳՄՀ վարչության պետի տեղակալ` Գագիկ Եղիազարյանի, ՀՀ Շիրակի մարզպետարանի աշխատակազմի հողաշինության և հողօգտագործման բաժին-մարզային հողային պետական տեսչության գլխավոր մասնագետ Լյովա Հակոբյանի,  ՀՀ Շիրակի մարզպետարանի աշխատակազմի ֆինանսական և սոցիալ-տնտեսական զարգացման վարչության ֆինանսատնտեսագիտական բաժնի  առաջին կարգի մասնագետ Արմեն Հարությունյանի, ինչպես նաև ՀՀ Շիրակի մարզի Վարդաղբյուրի գյուղական   համայնքի ղեկավար Հրաչ Բալոյանի, Վարդաղբյուրի համայնքում կատարել է վարչական և ֆինանսական հսկողություն, որն ընդգրկել է  2009թ-ի հունիսի 1-ից մինչև 2011թ-ի մարտի 1-ն ընկած ժամանակաշրջանը:

       Վարչական և ֆինանսական հսկողությունն սկսվել է 2011 թվականի մարտի 15-ին  և ավարտվել`  2011 թվականի մարտի 24-ին:

       Աշխատանքային խմբի կողմից կատարված ուսումնասիրությունից պարզվել է, որ Վարդաղբյուրի համայնքի ավագանու լիազորությունների և համայնքի ղեկավարի սեփական ու պետության պատվիրակած լիազորությունների իրականացման, ինչպես նաև տեղական ինքնակառավարման մասին Հայաստանի Հանրապետության օրենսդրության կիրարկման, համայնքի   սոցիալական և  տնտեսական   խնդիրների լուծման  ուղղությամբ առկա են   մի շարք   թերություններ ու բացթողումներ: 

       Ուսումնասիրված ժամանակաշրջանում համայնքի ղեկավարի կողմից հրավիրվել և անցկացվել է համայնքի ավագանու միայն 7 նիստեր, որոնցում  քննարկվել է համայնքի խնդիրներին վերաբերվող 16 հարցեր և  ընդունվել նորմատիվ և անհատական բնույթի նույնքան որոշումներ: Համայնքի ղեկավարի կողմից ընդունվել է 9 որոշում և  արձագվել 3 կարգադրություն: 

       Համայնքի ղեկավարը ավագանու   քննարկմանը չի ներկայացրել  համայնքում կատարված նախորդ  վարչական և ֆինանսական հսկողության վերաբերյալ կազմված  տեղեկանքը, անհրաժեշտ  միջոցներ չեն  ձեռնարկվել տեղեկանքում արձանագրված թերություններն ու բացթողումներն ամբողջությամբ վերացնելու ուղղությամբ: Արդյունքում, ուսումնասիրված ժամանակաշրջանում  թույլ են տրվել այնպիսի թերություններ ու բացթողումներ, որոնք արձանագրված են եղել   նախորդ  վարչական և ֆինանսական հսկողության  տեղեկանքում:

       <<Տեղական ինքնակառավարման մասին>> ՀՀ օրենքի 16-րդ հոդվածի 1-ին  մասի 1-ին կետի դրույթի համաձայն օրենքով սահմանված ժամկետում /2008 թվականի նոյեմբեր- դեկտեմբեր/ համայնքի նորընտիր ավագանին պետք է ընդուներ իր կանոնակարգը: Սակայն այն ընդունվել է 2010 թվականի սեպտեմբեր ամսին:
       ՈՒսումնասիրված ժամանակահատվածում համայնքի ղեկավարը <<Տեղական ինքնակառավարման մասին>> ՀՀ օրենքի 69-րդ հոդվածի, <<Հայաստանի Հանրապետության բյուջետային համակարգի մասին>> ՀՀ օրենքի 35-րդ հոդվածի 1-ին մասի դրույթների համաձայն,  համայնքի բյուջեի կատարման  եռամսյակային  հաղորդումներ  չի ներկայացրել համայնքի ավագանուն: 
       Համայնքի ղեկավարը <<Տեղական ինքնակառավարման մասին>> ՀՀ օրենքի 28-րդ հոդվածի 2-րդ պարբերության  դրույթի համաձայն իր պաշտոնը ստանձնելուց  հետո սահմանված ժամկետում համայնքի ավագանու հաստատմանը չի ներկայացրել  իր աշխատակազմի կառուցվածքը, թվաքանակը, հաստիքացուցակը և պաշտոնային դրույքաչափերը:
       Թերություններով է կազմված համայնքի զարգացման 2009-2012 թ.թ. ծրագիրը: Ծրագրում լիարժեք տեղեկություններ չեն ներկայացված համայնքի բյուջեի ֆինանսական միջոցների գնահատման և քառամյա ժամկետում բյուջեի կատարման կանխատեսումների վերաբերյալ: Անհրաժեշտ  վերլուծություններ չեն կատարված հողի հարկի, գույքահարկի և հողի վարձակալական վճարների, ապառքների և դրանց հավաքագրման ուղղությամբ ձեռնարկվելիք միջոցառումների մասին: Փաստաթղթում  ներառված   ծրագրային աշխատանքներում, նախատեսված  չեն  առաջադրված հիմնախնդիրների նկարագրությունները, աշխատանքների ծավալները, ակնկալվող արդյունքները, պահանջվող ֆինանսական միջոցներն ու ֆինանսավորման աղբյուրները, չեն նշված կատարման հստակ ժամկետներն ու պատասխանատուները: Ծրագրում ներառված  համայնքի սոցիալ-տնտեսական իրավիճակը բնութագրող վիճակագրական տեղեկությունները և ըստ ոլորտների ներկայացված գնահատականներն ու վերլուծությունները  լիարժեք կարգով չեն բնութագրում համայնքի իրական վիճակը: Ֆինանսական միջոցների բացակայության պատճառով գրեթե ոչ մի ծրագիր չի իրականացվել:

       Ուսումնասիրված ժամանակահատվածում մինչև 2010 թվականի հունիս ամիսը համայնքի ղեկավարի աշխատակազմում թափուր է եղել աշխատակազմի քարտուղարի պաշտոնը, որի պատճառով իրավական ակտերն ընդունվել են <<Իրավական ակտերի մասին>> ՀՀ օրենքով սահմանված  օրենսդրական տեխնիկայի կանոնների խախտումներով:

       Մրցույթում հաղթած անձին աշխատակազմի քարտուղարի պաշտոնին նշանակելուց հետո որոշակի դրական տեղաշարժ է արձանագրվել գյուղապետարանի գործավարությունում: Կազմվել են համայնքային ծառայողների անձնական գործերը, գյուղապետարանի կանոնադրությունը, աշխատանքային ներքին կարգապահական կանոնակարգը, համայնքային ծառայողների թափուր տեղերի համար անցկացվող մրցույթների, համայնքային ծառայողների ատեստավորումների անցկացման, թեստերի կազմման կարգերը, ավագանու կանոնակարգը: Սահմանված կարգով արձանանագրված են ավագանու նիստերը, կազմվել են գործավարության մատյանները:
       Միաժամանակ կատարաված աշխատանքներում տեղ են գտել մի շարք թերություններ ու բացթողումներ:

       Համայնքի ղեկավարի կողմից  համայնքի ավագանու նիստերի օրակարգերի նախագծերը չեն ձևավորվել նիստից առնվազն տասը օր առաջ: Նիստերի օրակարգերի նախագծերը, դրանցում ընդգրկված  հարցերի որոշումների նախագծերը և համապատասխան փաստաթղթերը չեն տրամադրվել համայնքի ավագանու անդամներին նիստն սկսվելուց առնվազն յոթ օր առաջ /<<Տեղական ինքնակառավարման մասին>> ՀՀ օրենք 12-րդ   հոդված/:

       Համայնքային ծառայողների անձնագրերը կազմված են, սակայն հաստատված չեն համայնքի ղեկավարի կողմից համապատասխան իրավական ակտով  /Համայնքային ծառայության մասին>> ՀՀ օրենք 9-րդ հոդված 2-րդ կետ/:

       Համայնքի ղեկավարը խախտելով <<Համայնքային ծառայության մասին>> ՀՀ օրենքի 13-րդ հոդվածի 2-րդ դրույթը համայնքային ծառայության մրցութային և ատեստավորման հանձնաժողովներում ավագանու անդամներին ընդգրկել է առանց ավագանու կողմից հանձնաժողովում ընդգրկվելիք ավագանու անդամների քանակական և անհատական կազմի որոշման: Սահմանված 20 օրյա ժամկետում չի հրավիրվել հանձնաժողովի նիստ և չի ընտրվել հանձնաժողովի նախագահի տեղակալ: Համայնքի ղեկավարի կողմից  ժամանակին չի հաստատվել մրցութների և ատեստավորումների անցկացման կարգերը: Մրցույթները հայտարարվել են առանց համայնքի ղեկավարի կողմից համապատասխան որոշման ընդունման /<<Համայնքային ծառայության մասին>> ՀՀ օրենք 14-րդ հոդված 2-րդ կետ/:  Մարզպետարանի կողմից տրված համապատասխան մեթոդական օգնությունից հետո են միայն դրանք կազմվել: 

       Համայնքային ծառայողների անձնական գործերի վարումը կատարվել է ՀՀ տարածքային կառավարման նախարարի 2006 թվականի նոյեմբերի  7-ի թիվ 20-Ն հրամանով հաստատված <<Համայնքային ծառայողների անձնական գործերը վարելու կարգի>>  7-րդ կետի բ, ժե, իդ ենթակետերի խախտումներով:

       ՀՀ տարածքային կառավարման համակարգող նախարարի 2006 թվականի  նոյեմբերի 7-ի  թիվ 20-Ն հրամանով սահմանված համայնքային ծառայողների  անձնական գործերը վարելու կարգի 11-րդ կետին  համապատասխան  գյուղապետարանում պետք է վարվի համայնքային ծառայողների անձնական գործերի հաշվառման մատյան:   
       ՀՀ տարածքային կառավարման համակարգող նախարարի 2006 թվականի  դեկտեմբերի 28-ի  թիվ 25-Ն հրամանով սահմանված համայնքային ծառայողների վերապատրաստման կարգի 23-րդ կետի համաձայն աշխատակազմում պետք է վարվի <<Համայնքային ծառայողների վերապատրաստման հաշվառման մատյան>>,  << Համայնքային ծառայության թափուր տեղերի համար անցկացվող մրցույթներին դիմորդների հաշվառման մատյան>>: Վերը նշված մատյանները կազմվել են միայն 2010 թ-ի օգոստոս ամսին:
       Համայնքների ղեկավարների աշխատակազմի աշխատանքային կարգապահական ներքին կանոնակարգը, կազմվել է միայն 2010 թվականի նոյեմբեր ամսին:
       Համայնքի ավագանու որոշումներին, համայնքի ղեկավարի  որոշումներին ու  կարգադրություններին բնութագրական են <<Իրավական ակտերի մասին>> ՀՀ օրենքով սահմանված օրենսդրական տեխնիկայի կանոնների կիրառման տարբեր խախտումներ: Համայնքի ավագանու և համայնքի ղեկավարի  որոշումների գերակշռող մասը  <<Իրավական ակտերի մասին>> ՀՀ օրենքի  43-րդ  հոդվածի համաձայն չեն պարունակում հղումներ, թե դրանք ՀՀ օրենսդրության որ նորմատիվ իրավական ակտի մասի համաձայն կամ ի կատարումն են ընդունվել: Ճիշտ չեն սահմանված նաև ընդունված իրավական ակտերի հերթական համարները: 2010 թվականի դեկտեմբերի 16-ի թիվ 10 նիստում ավագանին ընդունել է 7 որոշումներ, որոնք գրառվել են, որպես առանձին արձանագրություններ /ավագանու նիստի արձանագրություններ թիվ 10-ից թիվ 16/, մինչդեռ դրանք պետք է գրառվեին մեկ արձանագրությամբ: 
       Որոշումներում առկա չեն դրանց բնույթի մասին տեղեկատվություններ` <<Ն>>  /նորմատիվ/, <<Ա>> /անհատական/, տառերի նշումներ <<Իրավական ակտերի մասին>> /ՀՀ օրենք հոդված 38, մասեր 2,3 /: Որոշ իրավական ակտեր ընդունվել են առանց ուժը կորցրած ճանաչելու նախորդ նույն հարաբերությունները սահմանող իրավական ակտերը:

            <<Իրավական   ակտերի մասին>>  Հայաստանի Հանրապետության   օրենքի 34-րդ հոդվածով սահմանված   կարգով  նորմատիվ բնույթի  որոշումները  պետք է   ուղարկել Հայաստանի Հանրապետության արդարադատության      նախարարություն` պետական իրավական փորձաքննության, մինչդեռ որոշ նորմատիվ բնույթի  որոշումներ ուղարկված չեն:
       Համայնքի բյուջեի եկամտային և ծախսային մասերի վերլուծությունից պարզվեց, որ համայնքի ղեկավարը ֆինանսների բնագավառում ամբողջությամբ չի կատարել <<Տեղական ինքնակառավարման մասին>> Հայաստանի Հանրապետության օրենքի 34-րդ հոդվածի 1-ին կետի պահանջը` բյուջեի կատարումն ապահովելու վերաբերյալ իր պարտադիր լիազորությունը:
       2009 թվականի համայնքի բյուջեով նախատեսված 11133.7 հազ. դրամ           եկամուտների դիմաց փաստացի մուտքը կազմել է 6169.2 հազ. դրամ, կամ եկամուտների պլանը կատարվել է 55.4 % -ով:

       Համայնքի բյուջեով նախատեսված 8397.1 հազ. դրամ սեփական եկամուտների դիմաց փաստացի մուտքը կազմել է 3432.6 հազ. դրամ, կամ սեփական եկամուտների պլանը կատարվել է 40.9 % -ով: 
       2010 թվականի համայնքի բյուջեով նախատեսված 10270.4 հազ. դրամ           եկամուտների դիմաց փաստացի մուտքը կազմել է 4929.8 հազ. դրամ, կամ եկամուտների պլանը կատարվել է 48.0 % -ով:
       Համայնքի բյուջեով նախատեսված 6770.4 հազ. դրամ սեփական եկամուտների դիմաց փաստացի մուտքը կազմել է 1429.8 հազ. դրամ, կամ սեփական եկամուտների պլանը կատարվել է 21.1 % -ով: 
       01.03.2011 թվականի դրությամբ  համայնքի բյուջեի 2 ամիսների ծրագրով նախատեսված 2504.7 հազ. դրամ եկամուտների դիմաց փաստացի մուտքը կազմել է 632.7 հազ. դրամ, կամ եկամուտների պլանը կատարվել 25.3 % -ով:

       Համայնքի բյուջեի 2 ամիսների ծրագրով նախատեսված 1921.3 հազ. դրամ սեփական եկամուտների դիմաց փաստացի մուտքը կազմել է 49.3 հազ. դրամ, կամ սեփական եկամուտների պլանը կատարվել է 2.6 % -ով:
       01.03.2011 թվականի դրությամբ Վարդաղբյուրի համայնքապետարանի դեբիտորական պարտքերը կազմում են 2568.7 հազ, դրամ, որից հողի հարկի գծով ապառքը կազմում է 2191.8 հազ. դրամ, իսկ գույքահարկինը` 376.9 հազ. դրամ: 

       01.03.2011 թվականի դրությամբ կրեդիտորական պարտքը պարտադիր սոցիալական ապահովության վճարի գծով  կազմում է 2522.8 հազ. դրամ,: 

       Ուսումնասիրվող ժամանակահատվածում համայնքի ղեկավարն անբավարար է  կատարել «Տեղական ինքնակառավարման մասին» Հայաստանի Հանրապետության օրենքի 34-րդ հոդվածով սահմանված հողի հարկի, գույքահարկի և հողի վարձակալական վճարների գանձումների կազմակերպման վերաբերյալ պետության կողմից պատվիրակված լիազորությունը: Իսկ հարկերը չվճարող անձանց նկատմամբ, օրենքով սահմանված կարգով, չի կիրառել համապատասխան միջոցներ:
       Համայնքի վարչական բյուջե հավաքագրված գումարները հիմնականում ծախսվել են աշխատավարձերի, պարտադիր սոցիալական ապահովության վճարումների և այլ ծախսերի   համար: 

       Հայաստանի Հանրապետության կառավարության 2003 թվականի մայիսի 29-ի թիվ 750-Ն որոշման 1-ին հավելվածի պահանջներին համապատասխան չի կատարվել գույքային հարկերի եկամուտների հաշվառման և վճարումների կազմակերպման գործընթացը: Յուրաքանչյուր օրվա ընթացքում կանխիկ ընդունված գումարների վերաբերյալ` վերը նշված կարգի հավելվածով սահմանված ձևին համապատասխան,  երկու օրինակից չի կազմվել  ամփոփագիր, ինչպես նաև համակարգողի կողմից չի կատարվել կանխիկ ընդունված գումարների և անդորրագրերի երկրորդ օրինակների հանձնման ու ընդունման մասին համապատասխան գրառում:

  Ուսումնասիրվող ժամանակահատվածում գույքային հարկերի անդորրագրերը լրացվել են   ուղղումներով և ջնջումներով, ինչպես նաև լրացված  անդորրագրերում առկա են որոշակի բացթողումներ:  Այսպես որոշ անդորրագրերում նշված չեն վճարման ամսաթվերը, բացակայում է գումարը ստացողի անունը, ազգանունը, ստորագրությունը և գումարը վճարողի ստորագրությունը:
       2009-2010թթ. ժամանակաշրջանում Վարդաղբյուրի համայնքում բյուջեի աուդիտ չի իրականացվել, բյուջեների կատարողականի տարեկան հաշվետվություններն ավագանին չի քննարկել և հաշվետվություններին աուդիտորական եզրակացություն չի տրվել:  Խախտվել է <<Տեղական ինքնակառավարման մասին>> ՀՀ օրենքի 68-րդ հոդվածի և <<Հայաստանի Հանրապետության բյուջետային համակարգի մասին>> ՀՀ օրենքի 34-րդ հոդվածի, ինչպես նաև ՀՀ  ֆինանսների  և  էկոնոմիկայի  նախարարի  2002թ. դեկտեմբերի 30-ի թիվ 934-Ն <<ՀՀ պետական և տեղական ինքնակառավարման մարմիններում, ինչպես նաև վերջիններիս ենթակա հիմնարկներում ներքին աուդիտի անցկացման կարգը հաստատելու մասին>> հրամանի պահանջները:  

       ՈՒսումնասիրման  օրվա  դրությամբ  կատարվեց դրամարկղի գույքագրում, որի արդյունքում  դրամարկղում  կանխիկ դրամի   մնացորդ  /ավելցուկ կամ պակասորդ/ չի արձանագրվել: 

       Բացակայում էր գանձապահի հետ կնքված պայմանագիրը նյութական պատասխանատվության, իրեն հանձնված դրամական միջոցների պահպանման վերաբերյալ: Գանձապահը դրամական գործառնությունների վերաբերյալ ամենամսյա հաշվետվություններ չի ներկայացրել համայնքի ղեկավարի աշխատակազմի առաջատար մասնագետին (հաշվապահին): 

       Դրամարկղային մուտքի և ելքի օրդերները չեն հանձվել գանձապահին, և համապատասխան ձևով  չի գրանցվել դրամարկղային մուտքի և ելքի օրդերների գրանցամատյանում` խախտվել է ՀՀ կառավարության 08.10.2003թ. թիվ 1408-Ն որոշման կարգի 2-րդ գլխի 11-րդ կետի պահանջները:  
       Համայնքապետարանում հաշվապահական հաշվառումը <<Հաշվապահական հաշվառման մասին>> ՀՀ օրենքի և այն կարգավորող այլ իրավական ակտերի դրույթներին և պահանջներին համապատասխան ամբողջությամբ չի կազմակերպվել և վարվել: Հաշվապահական հաշվառումը  տարվել է թերություններով, չի լրացվել մեմորիալ-օրդերային եղանակով, ինչպես նաև հաշվային պլանին համապատասխան տրված ֆինանսական գործառույթների մեմորիալ օրդերային հաշվապահական ձևակերպումներ  չեն կատարվել:  

       Հաշվապահության կողմից չի կազմվել վճարային տեղեկագրի տիպային ձևեր, համաձայն որի աշխատավարձ և այլ վճարներ վճարելիս տեղեկագրի առաջին էջի վրա բառերով պետք է նշվեն վճարման ենթակա ընդհանուր գումարը և վճարման ժամկետները, իսկ համայնքի ղեկավարն ու առաջատար մասնագետն (հաշվապահ) տեղեկագրում պետք է ստորագրեն և կատարեն թույլատրվող մակագրություն, որը չի կատարվել:   Խախտվել է ՀՀ կառավարության 08.10.2003թ. թիվ 1408-Ն որոշմամբ հաստատված <<Դրամարկղային գործառնությունների իրականացման կարգի>>   6-րդ և 10-րդ կետերի պահանջները:

       Խախտվել է <<Հաշվապահական հաշվառման մասին>>  Հայաստանի Հանրապետության օրենքի 17-րդ հոդվածի և <<Տեղական ինքնակառավարման մասին>> Հայաստանի Հանրապետության օրենքի 46-րդ հոդվածի  պահանջը, համաձայն որի ուսումնասիրվող ժամանակաշրջանում համայնքի ղեկավարի կողմից տարեկան գույքագրում կատարելու համար կարգադրություններ չեն արձակվել, չեն ստեղծվել գույքագրման հանձնաժողովներ և չեն կատարվել ամենամյա գույքագրումներ, ինչպես նաև չկան կազմված արձանագրություններ և եզրակացություններ հայտնաբերված պակասուրդների ու ավելցուկների վերաբերյալ, չկան առաջարկություններ  ապրանքանյութական արժեքների մուտքագրման, նրանց հաշվառման ու ձևակերպման և կամ դուրս գրման վերաբերյալ: 

  Վարդաղբյուրի համայնքային սեփականություն հանդիսացող գյուղատնտեսական նշանակության հողերը կազմում են ընդամենը 487.4 հա, այդ թվում վարելահող 253.7հա, խոտհարք 91.5հա,  արոտ 126.1հա և այլ հողեր 16.1հա: Ընդերքօգտագործման հողերը կազմում են 3.5հա:  

       ՈԻսումնասիրման արդյունքում պարզվեց, որ գյուղապետարանում առկա է համայնքային սեփականություն հանդիսացող գյուղատնտեսական նշանակության 74.44հա վարելահողի և 8հա խոտհարքի համար  կնքված և պետական  գրանցում ստացած թվով երեք վարձակալական պայմանագրեր, որոնց տարեկան վարձավճարը կազմում է 418.75հազ. դրամ:
       Համայնքային սեփականություն հանդիսացող գյուղատնտեսական նշանակության հողերի համար օրենքով սահմանված կարգով 2010թ. դեկտեմբերի 11-ին անցկացվել է օգտագործման տրամադրման մրցույթ, որի արդյունքում կնքվել է 23 հա վարելահողերի համար 10 վարձակալական պայմանագրեր: 

       01.06.2009թ-31.12.2009 թվականի ժամանակահատվածում համայնքային սեփականություն հանդիսացող գյուղատնտեսական նշանակության հողերի համար  բյուջեով նախատեսված 1615.1հազ.դրամ վարձավճարի դիմաց անհատական անդորրագրերով գանձվել է 326.9հազ. դրամ և նույն գումարը մուտքագրվել է համայնքի հաշվարկային հաշվին, այսինքն համայնքի հաշվարկային հաշվին բյուջեով նախատեսվածից պակաս է մուտքագրվել 1288.2 հազ.դրամ: 

       Համայնքային սեփականություն հանդիսացող գյուղատնտեսական նշանակության հողերի համար 2010թ. բյուջեով նախատեսված 3181.7հազ.դրամ վարձավճարի դիմաց անհատական անդորրագրերով գանձվել է 528.8հազ. դրամ և նույն գումարը մուտքագրվել է համայնքի հաշվարկային հաշվին, այսինքն համայնքի հաշվարկային հաշվին 2010թ. բյուջեով նախատեսվածից պակաս է մուտքագրվել 2652.9 հազ.դրամ:   

       01.01.2011թ-01.03.2011թ. ժամանակահատվածում համայնքային սեփականություն հանդիսացող գյուղատնտեսական նշանակության հողերի համար  բյուջեով նախատեսված 1768.0հազ.դրամ վարձավճարի դիմաց անհատական անդորրագրերով գանձվել է 5.0հազ. դրամ և նույն գումարը մուտքագրվել է համայնքի հաշվարկային հաշվին, այսինքն համայնքի հաշվարկային հաշվին բյուջեով նախատեսվածից պակաս է մուտքագրվել  1763.0հազ.դրամ: 

       Համայնքային սեփականություն հանդիսացող գյուղատնտեսական նշանակության հողերից  օրենքով սահմանված կարգով վարձակալության տրամադրված չէ 179.26հա վարելահող, 83.5հա խոտհարք և 126.1հա արոտ: Ընդերքօգտագործման հողերը վարձակալության տրամադրված չեն և չեն շահագործվում:
                                                                     ԼԻՊԱՐԻՏ  ՄԱՐՏԻՐՈՍՅԱՆ
                                                                     ԳԱԳԻԿ  ԵՂԻԱԶԱՐՅԱՆ
                                                                     ԼՅՈՎԱ  ՀԱԿՈԲՅԱՆ
                                                                     ԱՐՄԵՆ  ՀԱՐՈՒԹՅՈՒՆՅԱՆ
                                                                     ՀՐԱՉ  ԲԱԼՈՅԱՆ

